Ons goeie ou dae
Meerhof
Ek was ‘n jong gegradueerde wat gelukkig genoeg was om aan die einde van 1981 by die Raak op Atoomkrag werk gekry het, nadat ek met ‘n beurs van hulle Chemiese Ingenieurswese aan Tukkies  afgestudeer het. Ek was een van die min uitverkorenes wat betrokke  geraak het by die Reaktorontwikkelingsprojek. Dit was destyds hoogs geheim en mense is oor die projek net ingelig in soverre hulle nodig gehad het om te weet. Daar was verskillende vlakke van inligting en afhangende hoe ver jy by die  werking van die program betrokke was, in die mate is jou vlak van inligting bepaal. Vir elke vlak was daar ‘n bepaalde dekstorie en mens was nie veronderstel om verder uit te vra nie. Ek kan nie onthou of ek vlak 3 of vlak 4 ingelig was nie, maar ek het geweet ons het gewerk aan ‘n program waar ons gekyk het na kernontploffings vir vreedsame toepassings, die ekwivalent van die VSA se ‘Plougshare’ program (In werklikheid Suid Afrika se eie Manhattan program). Daar was een ander groot en belangrike program aan die gang, en dit was die Uraanverrykingsprojek en die projek het ook uit die Ingenieursgebou op Pelindaba gespruit. Hulle het naderhand verhuis na ‘n splinernuwe terrein waar die UKOR organisasie dramaties gegroei het totdat dit derduisende werkers gehad het.

Ek het as jong chemiese ingenieur eers in die onderste gedeelte van die Ingenieursgebou (gebou 1900) gewerk. In die gedeelte van die gebou was die Pelinduna-reaktorkonsep tevore gebou en getoets. Dit was ‘n zero-krag reaktorkonsep wat gewerk het met natuurlike Uraan en swaar water. Sover ek weet het die konsep wel kritiek gegaan  by geleentheid, maar dit was reeds  alles afgehandel toe ek op terrein kom. Saam met my  het ‘n pas afgestudeerde  meganiese ingenieur, Piet du Toit, begin werk en ons het groot vriende geword. Later jare het hy sy doktorsgraad verwerf in numeriese simulasietegnieke en baie jare later het ek hom weer ontmoet by Krygkor. Beide van ons het gewerk onder Johann Slabber, ‘n baie bekwame en innemende  Ingenieur wat onder andere VSA Kerningenieursopleiding gehad het.
Die swaar water hierbo vermeld,  is vanaf Kanada verkry, wat blykbaar ‘n aanleg gehad het om die produk uit natuurlike water  te distilleer. Die verhaal wil dit hê dat ‘n gedeelte van die kosbare water by geleentheid uitgemors het en in die drein beland het. Dit was toe weer sorgvuldig herwin, seker gefiltreer en in plastiese  houers gestoor – natuurlik erg verdun met gewone water. Hoe gemaak om die verlore water weer op standaard te kry?

Om die water weer  te konsentreer is ‘n 10 meter hoe distillasiekolom van ‘n koperpyp gebou, sowat 100mm in deursnee en gepak met fyn ringetjies wat van ‘n kopergaas gedraai is. Die koper is  daarna oppervlakbehandel  sodat dit ‘n mat swart oppervlakte gehad het. Dit het die pakking se benattingseienskappe verbeter vir die distillasie. Dit was blykbaar ‘n Israelse produk. Ek moes die kolom aan die gang kry en die verdunde water weer opgradeer deur middel van distillasie. Nogal ‘n opwindende projek vir ‘n jong ingenieur. Voordat ons die kolom in produksie kon kry moes ons dit eers afbreek want ons projek het verhuis na  nuwe asbesgeboue, wat om sekerheidsredes weg van die hoofkampus gebou is. Die geboue het ook ‘n baie groot saal gehad waarin ons  verskeie eksperimente sou doen, en die kolom is to uiteindelik daarin opgerig. In die tyd het Krige Visser, ‘n jong Chemiese ingenieur van Stellenbosch by die span aangesluit en by die  distillasieprojek betrokke geraak. Krige het later sy doktorsgraad gewerf en was later ‘n Professor aan die Chemiese Ingenieursdepartement van die Universiteit van Pretoria.
Ronel en ek het destyds in Sunnyside gewoon, aanvanklik in Noordzicht woonstel op die 6de vloer op die hoek van Jorrisson en Bourke straat. Later was ons gelukkig genoeg om ‘n woonstel te kry in ‘n blok aan die bopunt van Troyestraat, teen die spoor. Dit was aansienlik groter en goedkoper.

Die mense van die Raad op Atoomkrag en UKOR was in die tyd bevoorreg om met luukse rooi busse na Pelindaba vervoer te word. Daar was opklimpunte oral deur die stad en die bus het mens gerieflik tot by die werk geneem. By Pelindaba aangekom moes almal net hulle kaartjies wys en dan kon die bus in die toegangsbeheerde terreine inry. Mens het goeie vriende op jou bus gemaak en kon lekker gesels, lees, studeer of selfs slaap op die bus terwyl dit die ongeveer 30 kilometer afgele het.

Nadat ek reeds omtrent een jaar daar gewerk het het ‘n baie dinamiese jong meganiese ingenieur  wat by Tukkies afgestudeer het, by die groep aangesluit – Johann Venter. Hy is oorspronklik uit Zambie, maar sy ouers het Suid Afrika toe getrek en hulle het hier skool gegaan. Ons het gou vriende geword want op ‘n stadium was ons as drie jong ingenieurs geforseer om een kleinerige kantoortjie te deel. Terwyl ek besig was om te werk aan die distillasiekolom was hy en van die ander  meganiese ingenieurs besig om te werk aan termodinamiese simulasieprogramme. Johan het later groot opgang gemaak in die Industrie en baie jare later het ek as Krygkor programbestuurder met hom saamgewerk as  programbestuurder van Dorbijl in die ontwikkeling van ‘n duikboot.
Dit was seker nie ses maande daarna nie toe hoor ek dat Johann besig was om ‘n huis te koop in Meerhof naby die Hartbeespoort dam. Die klein dorpsgebied was aan die uitbrei en daar was heelwat spekulasie huise beskikbaar. Ek was heimlik jaloers dat Johann my voorgespring het en as hy dit kon doen kon ek ook. Ons het Meerhof gaan besoek en afgekom op ‘n huis wat halfgebou was – in Jean Bothalaan. Die bouer was  ene Piet Jones en hy het ‘n broer gehad wat by Pelindaba gewerk het asook ‘n broer by UKOR. Daar was net enkele  huise in die dorpie, met byna geen bome nie, geen heinings nie en net  rooi sandstrate. Ons het ‘n aanbod gemaak om die huis te koop en na ‘n groot gesukkel met Peri-Urban om die inspekteurs tevrede te kry kon ons eindelik die huis intrek gedurende Desember 1984. Later het ek uitgevind dat die inspekteur was die vader van een van die wetenskaplikes wat ook by reaktorontwikkeling gewerk het – Albert Koster. Aanvanklik was die krag nie aangesluit nie, maar ons was dolgelukkig in ons nuwe huis op die rou rooigronderf.

Een van die tekortkominge was dat daar nie ‘n Pelindaba bus vir ons na Meerhof geloop het nie. Ons moes voetslaan na die grootpad om daar by die treinspoor op die bussie te klim wat van/na Schoemansville geloop het. Hierdie busse was aanvanklik gladnie so luuks soos die Pretoria busse nie, maar was  kleinerige, wit staatsdiensbussies. Na ‘n lang tyd van petisies ens het die AEK tog besluit om spesiaal ‘n bus vir Meerhof af te staan. So het die werkers van die RAK vir baie jare op die bussie saam gery en so groot vriende geword.
‘n Ander nadeel van Meerhof was die feit dat daar geen winkels naby was nie, behalwe die karige en peperduur kaffeetjie naby die oewer. Die naaste  was die Sartirana kaffee wat sowat 5 km op pad na Schoemansville  was. Dit was  die eiendom van verlangse familie, die Schuttes, hoewel ons hulle nie juis geken het nie. Hierdie kafeetjie het gefloreer as gevolg van die klandisie uit die omgewing. Om groter maat kruideniersware te koop moes inwoners maar Pretoria of Brits toe ry, aangesien daar geen behoorlike supermarkte in Hartbeespoort was nie.

So het Meerhof deel van ons lewens geword sedert Desember 1974.

Ou vriende in Meerhof:
As mens net oor die spoor kom en links draai in Deneys Reits laan, die derde huis aan die regterkant, dan vind jy daar die huis waarin Willie en Ronelle Steyn gewoon het. Willie het aanvanklik ook op UKOR gewerk en was ‘n baie praktiese mens en het sover ek weet sy huis self gebou. Ronelle was ‘n jong onderwyseres by Meerhofskool. Willie se pa was ‘n vorige generaal in die gevangenisdiens, dus ‘n baie  vername posisie, en Willie het vir ‘n redelike tyd tevore self  vir die Gevangenisdiens gewerk.  Hy kon die wonderlikste stories vertel – veral van die tyd toe hy in die gevangenis gewerk het. Hy het ook vertel van die groot ontploffing wat plaasgevind het naby die Pretoriase tronk toe die ammunisiemagasyn opgeblaas het. Ronel se familie was gesiene boere in die Skeerpoort omgewing, maar daar was tog een of ander misterie  rondom die familie  wat ons nie van bewus was nie. Eienaardig genoeg was Ronelle se jonger suster, Zanne, ‘n eerstjaar op die onderwyskollege in die koshuis waar Ronel haar senior was. Zanne se man, Deon, het ook by UKOR gewerk en uiteindelik het hulle ook Hartbeespoort toe getrek. Toe Willie en Ronelle na baie jara aftree het hulle Stilbaai toe getrek waar Willie vir hulle ‘n spoghuis gebou het.
Willie en Ronelle is van die eerste mense , behalwe Johann en Magriet Venter, met wie ons op Meerhof bevriend geraak het. Dit het so gebeur.

Ons was lede van die NG kerk en het dadelik kom inskakel by die plaaslike gemeente wat toe nog in die vormingsjare was. Daar is pas ‘n nuwe predikant na die gemeente beroep, Ds Awie Viljoen, en die gemeente het kerk gehou in die Hoërskoolsaal. Die gemeente het toe ‘n kamp aangebied by Buffelspoort – handelend oor die onderwerp van die Heilige Gees, en aangebied deur ‘n predikant in sinodale diens Ds RB Murray. Dit was ‘n wonderlike geleentheid en ons het heelwat nuwe vriende ontmoet, onder andere Willie en Ronelle Steyn van Meerhof. Hulle het ons toe uitgenooi om die Bybelstudie wat Vrydagaande by hulle aan huis gehou word, deur ‘n ouderling van Skeerpoort NG Kerk, Oom Bossie, by te woon. Oom Bossie was die hoof tuinbou beampte by Pelindaba en hy het die pragtigste tuine daar uitgele en onderhou. Ons het gou deel geword van die wonderlike  Bybelstudiegroep en goeie vriende geword met die gelowiges wat gereeld daar bymekaargekom het.

Langs hulle het Wikus en Amorie van Straaten gewoon. Wicus was saam  op Pelindaba/ Valindaba en was ‘n kwaliteitsbeampte. Amorie was ‘n laerskoolonderwyser wat Ronel ook al van Onderwyskollege dae geken het. Ons het baie met hulle gekuier en Wikus kan baie en lank filosofies gesels. Wikus later sy werk verloor en dit was ‘n lang en moeilike stryd vir die familie. Amorie het vir ‘n hele aantal jare ‘n kleuterskool by haar huis bedryf, maar later het sy in Pretoria begin skoolhou. Wikus het ook uiteindelik ‘n pos by ‘n tegiese hoerskool gekry as tegniese onderwyser.  Toe ons eerste twe kinders nog kleuters was, het Ronel na hulle en Amorie-hulle se oudste twee kinders gekyk in die dag terwyl Amorie skool gehou het. Ronel het self ook een of twee kere vir Amorie ingestaan by die kleuterskool as Amorie met vakansie moes gaan of moes weggaan vir ‘n tydperk.
‘n Bietjie verder met die straat af, net na die draai, ook aan die regterkant van die pad was die huis van die Venters. Dis ‘n teeldakhuis en tot vandag toe het dit nie geute aan nie, wat vir my altyd snaaks was. Ronel en Magriet het gou groot vriendinne geword. Hulle eerste kind, Juanita, was reeds gebore en ons eersteling Lize het gou daarna gevolg. Ons twee families het gou heg met mekaar verweef geraak en mekaar se lief en leed gedeel, veral nadat Johan en Magriet ook deel geword het van die selgroep. Daaroor meer later. Johan en ek het op ‘n stadium begin saam draf in die oggende. Ons was later al so fiks dat ons heelwat half-marathonne gehardloop het en selfs ‘n enkele marathon of twee probeer aandurf het. Johann was altyd ‘n man met ondernemingsgees. Hy het gou ‘n projek aangepak om by sy huis aan te bou en hy het self sy swembad  ontwerp en gebou. Ek onthou nog een goeie Saterdag toe hy al sy  vriende gevra het om te kom help om die swembad se beton te gooi. Die groot sementlorries het die vragte sement aangery en ons moes bontstaan om dit weg te werk in die swembadmure en die vloer in. Ronel het later vir die klein kindertjies in Meerhof swemlesse gegee in Johann-hulle se swembad.

Op ‘n stadium het die Venters huis geverf. Ons tweede dogter, Rika , was juis ‘n kleuter teen die tyd. Een van die blikke verf het ongelukkig oop onder ‘n tafel gestaan in hulle eetkamer en Rika het haar speelding in die verf laat inval, en dit toe weer self uitgehaal. Toe die ma’s, wat sit en teedrink het later by haar uitkom, het sy al aan die speelding ge-eet en oral op die mat rondgekruip. Nodeloos om te sê dat die mat nie skoongemaak kon word nie, maar vervang moes word. 

Toe die Venters  baie jare later Meerhof verlaat het was dit seker een van die hartseerste dae in ons familie se lewe.
Direk langs Johann-hulle (aan die regterkant) het Nick Vos en sy vrou gewoon. Johann-hulle het baie van hulle gepraat maar ons het hulle nie eintlik geken nie. Hy het ook by UKOR gewerk en het daarom met ‘n ander bus as ons gery. Na ‘n paar jaar was daar stories dat hy en sy vrou probleme het en uiteindelik is hulle uitmekaar en het van Meerhof af weggetrek. Dit was daardie tyd nog ‘n soort van ‘n skok as so iets gebeur het.

Aan Johann hulle se linkerkant het Gerrie Scott en sy vrou Lynn gewoon. Hy het ook by UKOR gewerk. Ons het hulle nie baie goed geken nie. Hulle is later geskei en het van Meerhof af weggetrek en na baie jare het Gerrie teruggekom en weer in dieselfde huis kom woon. Lynn het ‘n ellendige lewe verder gehad totdat sy verwese gesterf het.
Reg oorkant die straat van Johan-hulle het Giel en Hettie Combrink gebly. Hy het in Pretoria gewerk en ek dink hy was in ‘n handelsrigting. Hulle het ons ook nie goed geken nie. Al wat ek kan onthou is dat Giel een nag gevoel het een van sy kleintoontjies gaan dood. Dit het al erger geword  en uiteindelik het hulle uitegvind hy het rugmurgkanker. Dit was omtrent net ses maande daarna toe is hy dood.

So ‘n klein entjie verder langs Deneys reitslaan af, aan die linkerkant het Frans en Doris Joubert gebly op ‘n dubbelgrootte erf. Een van die erwe word in geheel deur hulle tuin beslaan. Ons het hulle goed leer ken want Doris was saam met Ronel en Magriet by die Voortrekkers betrokke, en ons kinders was almal omtrent van dieslefde ourderom. Frans was ‘n elektrisiën en het vir UKOR gewerk. Hy is ‘n man met ‘n sagte hart wat effens gehakkel het en as hy ernstig geraak het sommer trane in sy oë gekry het. Doris was ‘n voorslag met tuinmaak en het vir ‘n tyd lank ‘n tuindienste span gehad. Sy het ons gehelp met die uitlê van ons voortuin. Johannes en hulle seun Jaco was groot vriende en was saam deel van die Hartbeespoort Stoeiklub. Ons het talle kere saam stoeitoernooie bygewoon en die opgewondenheid (en terleurstellings) langs die stoeimat belewe. Ek was selfs ‘n tyd lank voorsitter van die stoeiklub – en het op ‘n stadium ‘n ernstige uitval gehad met die mag- en geldbehepte Noord Transvaalse  Stoeibestuur wat harteloos gelde ge-eis het van selfs die sukkelende klubs soos ons s’n.
Later jare  het Ben Venter langs hulle kom intrek – die mense met die voëls wat so raas. Ben was ‘n skrynwerker by die  Raad op Atoomkrag, maar ek het hom eintlik deur die Kommando ontmoet. Ek was daar ‘n offisier en hy het daar gevorder tot ‘n sersant-majoor en ons het heelwat kampe saam gedoen. Hy was in daardie dae ‘n man met ‘n swart belt in karate en almal was vir hom lugtig, veral as hy ‘n drankie of twee ingehad het. Hy het ‘n seun gehad wat een of ander gebrek gehad het en wat baie jare lank in die hospitaal gebly het voordat hy oorlede is.

Regoor hulle was die groot erf en huis van oom Dieter Reister – een van die heel  langste inwoners van Meerhof. Hy het ‘n groot tuin op sy erf gehad met baie vrugtebome en selfs ‘n kragparaffienenjin om water vir die tuin te pomp uit sy boorgat. Baie kere kon mens in die nag die doef-doef van die enjin hoor soos hy water  gepomp het. As ek dit nie mis het nie het hy in Pretoria gewerk – dalk vir die stadsraad of dalk Peri-urban. Hy het later die erf daar onder verkoop en ek dink dis in twee verdeel. Hy het toe ‘n nuwe huis gebou in Jean Botha laan.
Een van die ander  vroeë inwoners van Meerhof was Frikkie Strydom en sy  vrou. Hulle het in die heel  laaste huis aan die linkerkant  in Deneys Reitzlaan gewoon, teenaan die spoor. As ek dit nie mis het nie is hy die eerste een wat ‘n dubbelverdieping in Meerhof gebou het, uitgesonderd natuurlik die klooster bo teen die berg en die skool. Frikkie was ‘n ambagsman wat saam met ons op Pelindaba gewerk het en ek dink hy was ‘n passer-en-draaier, want hy het in die tegniese werkswinkel op Pelindaba gewerk. Frikkie was die oudste broer van Anna, die vrou van Stan van der Merwe wat later ‘n groot rol in ons lewens gespeel het. Frikkie het later breinkanker gekry en dit is ‘n tragiese storie. Hy is sover ek weet ge-opereer, het chemoterapie gekry en dit het alles niks gehelp nie. Daar word gesê dat hy uiteindelik, wanneer hy van sy bed opgestaan het, in sy eie huis verdwaal het. Die mediese koste het blykbaar die gesin verarm en uiteindelik is sy vrou en kinders weg van Meerhof af, waarheen weet ek nie.

Skuins regs oorkant die straat het sy jonger boetie Hentie ‘n huis gekoop. Hy het ook op Pelindaba of Valindaba gewerk, maar ek weet nie watse beroep hy was nie. Kan iets soos ‘n loodgieter wees. Hulle het ‘n klomp seuns gehad – so vyf of ses (onder andere twee tweelinge), en Hentie het hulle maar taamlik rof grootgemaak. Hulle het altyd in Meerhof met kaal bolywe rondgeloop. Om meer ruimte vir die groot gesin te hê het Hentie pilare rondom sy huis gebou en toe ‘n tweede verdieping bo-op gebou. As ek dit nie mis het nie is Hentie later Botswana toe  en het dinge met di gesin maar uiteindelik skeef geloop.

Net langs Frikkie-hulle se huis, aan die linkerkant, en regoor Hentie was daar twee armoedige rondaweltjies wat aan mekaar verbind was met ‘n middelkamer. Daar het ‘n ou oom en sy seun  (Buks)gebly wat ek nie geken het nie. Die oom het in die vroeer jare op Meerhof stasie vir die spoorweg gewerk. Die seun het na sy pa se dood maar eintlik ‘n boemelaar geword wat hier in Meerhof rondgedwaal het en by die brug geleef het. Uiteindelik het Oom Jannie en tannie Aggie daar kom woon. Oom Jannie was ‘n skoonmaker by Reaktorontwikkeling, waar ek hom ontmoet het. Toe hy verneem dat ek ook in Meerhof bly het hulle ons kom opsoek wanneer hulle hulp nodig gehad het. Uiteindelik het hulle by ons kerk betrokke geraak. Oom Jannie het swaar emfiseem gehad. Ek het talle aande ‘n oproep gekry dat ek vir hom moes kom bid aangesien hy ontsettend benoud was. Hulle het later van Meerhof weggetrek na iewers in Pretoria Wes en wat was ons verbasing groot om later te hoor dat Tannie Aggie skielik, nog voor oom Jannie, oorlede is. Hulle het ‘n jong seun Riaan gehad en ons weet nie wat van hom geword het nie. Hierdie eenvoudige rondawelhuisie is later tot ‘n spoggerige dubbelverdieping grasdak herbou.
As jy uit Deneys Reitz regs in Finlay opdraai, voordat jy by Hendrik Schoemansstraat kom sit die huis van  Dries en Essa du Toit op jou regterhand. Dit is ‘n platdakhuis op ‘n reuse erf, en as ek dit nie mis het nie het Dries die huis self gebou. Dries was die voorman op die Safari reaktor op Pelindaba, wat nogal ‘n belangrike pos was. Hoewel ons hom goed geken het het ons nooit naby vriende geword nie. Sover ek weet het Dries ook uiteindelik kanker gekry en daaraan gesterf. Was dit dalk die gevolg van sy werk by die reaktor? Terwyl hulle kinders klein was het Essa ‘n breimasjien gehad  en daarmee het sy menige skooltruie, musse, serpe gebrei.
Verder op met Finly weg aan die regterhand is die huis wat deur Frans du Plessis gebou is. Sy vrou se naam was Sybel en hulle was apostolies – lede van die AGS gemeente in Brits. Frans was ‘n tekenaar by die AEK, heelwat ouer as ons en was ‘n ernstige gelowige. Hy het ‘n sendingaksie aan die gang gehad en mens het hom gereeld weekliks gesien rondry soos wat hy besig was om sending dienste te organiseer. Ons was goeie vriende en ek en hy het talle oggende in die bus op pad na Pelindaba toe geestelike gesprekke gehad, onder andere oor die doop.  Hy het ook met Ronel oor die doop gepraat. Ons het destyds natuurlik, as goeie NG lidmate hewig met hom verskil, maar moes later, nadat ons self gedoop is, hom om verskoning vra. Hy het later afgestudeer as pastoor, die huis verkoop en ‘n gemeente gekry êrens in Noord Transvaal.
Die huis is verkoop aan ‘n mediese spesialis, ‘n ortopeet maar hulle het nie lank hier gebly nie. Dit is daarna op ‘n stadium gehuur deur die NG Kerk en as Pastorie gebruik terwyl Ds Johan en Esta Joubert daar gewoon het. Hoewel ons nie meer in die NG Kerk was nie, het Ronel hulle redelik goed leer ken aangesien Ds Johan ook by die Voortrekkers betrokke was. Nog later het een of ander tak van die polisie die huis gehuur en gerugte wou dit he dat die huis gebruik is in die staat se getuiebeskermingspoging.

Langs hulle, op die hoek van Finlay en Jean Botha, het Herbert Knuppel, ‘n immigrant uit Duitsland vir hom en sy vrou Walli ‘n huis kom bou. Hy het op Valindaba gewerk – wat weet ek nie meer nie, maar een of ander vakman. Mens kan vandag nog aan die huis en die tuin sien hoe deeglik hy as Duitse vakman in alles was. Ronel en Walli het groot vriendinne geword. Hulle het weekliks saam naaldwerk gedoen  Ester en ander buurvroue was ook deel van die groep. Hulle het weekliks by mekaar se huise vergader en so baie werk gedoen gekry.  Die Knuppels was stil mense en ons het goed met hulle oor die weg gekom, hoewel ons nooit huisvriende geword het nie. Hulle het later, na Herbert se aftrede, verkoop en na Pretoria verhuis.

Op die oorkantste hoek het Japie en Ester alreeds gewoon toe ons hier intrek. Japie was ‘n operateur by die Safari reaktor en hy het die huis self gebou op die reusagtige hoekerf. Soos dit met talle van ons daardie tyd gegaan het was die geldjies maar skaars en kon hy nooit die huis heeltemal klaar bou en afrond nie. Ons was jarelange vriende maar uiteindelik het hulle verkoop en weggetrek na ‘n plot in die omgewing waar die Kollonade kompleks tans is. Die Wonderboom inry was destyds daar. 

Die huis is later bewoon deur  Wille en Retha Nel. Willie is effens gestremd en Retha was ‘n baie bekwame maatskaplike werkster. Willie is die broer van Landman Eloff se ma en dis deur hulle wat ons Landman ontmoet het. Nadat hulle van Meerhof weg is het hulle op ‘n plaas gaan woon waar hulpbehoewendes versorg  is onder die bediening van ‘n pastoor met die naam van Org. Retha en Willie is uiteindelik geskei en Retha is met Org getroud. Willie was altyd ‘n intense gelowige, maar bietjie onrealisties en oor-ambisieus. Hy het altyd groot skema’s in die vooruitsig gestel wat sou realiseer en dan sou dit met hulle wonderlik gaan. Van alles het niks gekom nie.
Nog later het Patrys en Annet van die Merwe die huis gekoop en ‘n ruk daar gewoon. Annet was  aanvanklik baie oorgewig maar het later dramaties gewig verloor. Hulle was dierbare mense en goeie vriende en was baie lief vir voëls. Hulle het baiekeer klein diertjies hans grootgemaak in hulle huis. Annette het ook pragtig geskilder en was ‘n voorslag spysenier wat ook die pragtigste naaldwerk kon doen. Sy was ook baie lief vir  tuinwerk.
Langs ons het Oom  Jerry en tannie Annetjie Kennedy gebou. Hy was ‘n waardige man, en die onderhoof van die Meerhof skool. Wat my altyd opgeval het was die feit dat hy altyd ‘n strikdas kerktoe gedra het. Oom Jerry was ‘n baie saggeaarde en geliefde man, en tannie Annetjie ‘n baie huislike en vriendelike vrou. Oom Jerry was baie gesondheidsbewus en was ‘n kranige tennisspeler. Alhoewel hulle aansienlik ouer as ons was het ons goeie vriende geword, en veral Ronel en Tannie Annetjie was goeie vriendinne. Tannie Annetjie het gesondheidsprobleme gehad, en is  lank voor oom Jerry oorlede. Oom Jerry is later weer getroud, en is later oorlede nadat hy in ‘n versorgingsoord in Pretoria gebly het. Later het hulle seun, Henny O’Kennedy, ‘n rekenmeester, en sy gesin die huis kom bewoon.
Langs hulle was Hennie en Lettie Kruger. Hy het aanvanklik vir Ukor gewerk en het ook grootliks sy eie huis gebou. Hy is later weg en het vir Festo gaan werk. Ronel en Lettie was groot vriendinne en ons kinders was omtrent ewe oud en hulle was groot vriende en het baie saam gespeel. Lettie kon onophoudelik praat en dit was altyd bietjie ongemaklik om in ‘n gesprek te wees met haar. Hulle het later weggetrek en in Wierdapark gaan woon.

Reg oorkant hulle, en langs Japie en Ester het Frans en Ronnie Holtshausen se reusagtige  huis op twee erwe reeds gestaan toe ons intrek. Hy was ‘n elektrisiën op Pelindaba en het die geweldige huis self gebou. Ronnie was ‘n jong vrou en nadat sy haar kinders grootgemaak het het sy gaan voltyds onderwys studeer en daarna het sy ‘n pos by Meerhof skool gekry waar sy baie jare onderwys gegee  het.  Ronel het op ‘n stadium saam met Ronnie klas in houtsneewerk geloop by hulle huis.Daar is vertel dat Frans ‘n vrymesselaar was maar of dit waar was weet niemand nie. Hy is later dood aan maagkanker. Ronnie het ‘n klompie jare daarna ‘n ernstige beroerte gekry maar het geleidelik weer goed herstel. Hulle was baie goeie vriende met Willie en Ronelle Steyn. Uiteindelik het hulle seun Francois en sy gesin in die pragtige huis kom woon.
Langs  Hennie en Lettie het Oom Klein en sy vrou ‘n huis gebou. Oom Klein het ook op UKOR gewerk en was heelwat ouer as ons. Tannie Klein het mens baiekeer in die tuin gesien en sy het baie onvriendelik  voorgekom. Die kinders was baie bang vir haar, hoekom weet ek nie. Sy is later oorlede en oom Klein het in die huis aangebly, en hy is later weer getroud.
Skuins oorkant hulle en een erf weg van Frans-hulle het Walter en Fransie Kopplinger reeds gewoon. Hy is ‘n Duitser getroud met ‘n Afrikaanse vrou wat verlangs van Ronel familie was. Hy het ook by UKOR gewerk, maar ek weet nie meer wat hy gedoen het nie. Hy was ‘n baie joviale man en het vir jare lank ‘n oempa-orkes gehad êrens in Johannesburg en hy het weekliks daarheen gery vir oefening.
Direk oorkant hulle staan die asbes huis van die Meerhofskool. Dit was bewoon deur die Lubbe gesin. Die oom was die  faktotum van die skool en ons was goed bevriend met hulle seuns Gert en Alwyn. Tannie Marie en haar kinders was betrokke by ons kerk se bedrywighede, en Gert het later as Volle Evangelie Pastoor gaan studeer. Hy en sy vrou het egter so swaar egkry dat hy uit die bediening uit is. Die gesin het op ‘n stadium ook gebry in die huis teen die dam, direk by die brug, en ons het baie daar gaan kuier. Hulel het later na Pretoria verhuis. Gert is ongelukkig geskei. Alwyn se vrou is die suter van die suksesvolle kunsternaar Portchie en bestuur sy kunsgalery.

Langs die Kopplingers, op die hoek van Jean Botha en Lincoln  weg het Chris en Hettie Burger gebly. Aanvanklik het Chris in Pretoria gewerk en Ronel het saam met hulle ryklub ingery na Proklamasieheuwel, waar sy skool gehou het. Sover ek onthou het Chris ook later by UKOR gewerk en later in die Krygkor omgewing. As ek dit nie mis het nie het hy ook op ‘n stadium sy werk verloor met groot ontbering vir die gesin. Hulle het ‘n plaas erens in die Vrystaat gekoop en het deeltyds daar geboer, totdat hy afgetree het. Nou woon hulle  voltyds daar en kom kuier net so nou en dan in Meerhof.
Skuins oorkant Chris-hulle het Deon en Zanne Bosman aanvanklik gewoon. Zanne was Ronelle Steyn se suster en was saam met Ronel op Onderwyskollege. Deon het ook op UKOR gewerk. Zanne het vir ‘n lang tyd saam met ons die Bybelstudies by Rob Samuel se huis bygewoon op Vrydagaande, maar het later opgehou weens ‘n versoek van haar man wat ‘n baie tradisionele siening gehad het. Hulle het uiteindelik verhuis en vir hulle ‘n plot gekoop op Rietfontein waar hulle ‘n spogplek gebou het. Ronel het ‘n tyd lank saam met haar kleuterskool gegee by Liewe Heksie kleuterskool. Hulle oudste dogter, Anlia en ons oudste dogter, Lize, verskil net ‘n maand en hulle was groot vriendinne. Deur die jare was Zanne ‘n uistekende  onderwyseres by Meerhof skool, en  was  baie jare later, toe ons tweede oudste dogter ook by Meerhof skool begin skoolhou het, ‘n baie goeie en vriendelike rolmodel vir haar.
Die enigste mense wat ek in  Hendrik Shoemansweg geken het was Johan  & Wilma Wentzel. Johan is ‘n grondfisikus wat op RAU afgestudeer het, waar hy Wilmal ontmoet het. Johan het ook by Reaktorontwikkeling gewerk en so het ons hom deeglik leer ken. Hulle het deel van ons kerk geword en Wilmal was ‘n vrou met die sagste gees. Hulle het later weggetrek  van Meerhof na Ifafi waar Johan ‘n eie besigheid  begin het. Dit het uiteindelik nie uitgewerk nie en die besigheid is tot niet gemaak. Johan en Wilma het toe verhuis en op ‘n plaas gaan bly êrens in die hoëveld, waar dit swaar gegaan het met die familie. Johan het by geleentheid ook ‘n massiewe hartaanval gehad en by die dood omgedraai. Na baie jare het Johan-hulle na Meerhof teruggekeer en in ‘n huis in Dr Kolbelaan gaan woon. Dara het Johan se groot liefde vir en kennis van  inheemse plante geblyk. Wilma het na ons kerk teruggekeer en het ‘n belangrike rol gespeel om aanbiddingsdanse in die kerk te vestig. Wilma is uiteindelik aan kanker oorlede. Johan is daarna weer getroud. In sy agterplaas was Johan se kweekhuis vol van orgidiee. Eendag het Ronel met ons twee klein kinders vir Wilma gaan kuier en die kinders het besonder stil en soet gespeel in die agterplaas. Na ‘n rukkie het Rika met ‘n hand vol kaartjies die huis ingekom. Sy het vir die tannie ‘n guns gedoen deur al die plante se naamkaartjies te versamel!! Johan-hulle moes toe maar geduldig wag totdat die orgidiee weer geblom het vioordat hulle weer die identifikasie kon doen.
Manie en Rita Brynard het bietjie later in Jan Smutsweg, net bokant die spoor, aan die linkerkant kom woon. Hulle was boesemvriende met Johan en Wilma Wentzel. Manie is ‘n geoloog en het by die  AEK kom werk en het gewerk op Uraan, waarin hy ook uiteindelik sy doktorsgraad verwerf het. Rita was ‘n bekwame onderwyseres en het vir baie jare skool gehou by Hoërskool Hartbeespoort. Hulle is beide diep gelowige mense en veral na Wilma se dood het ons goeie vriende begin word. Manie het op ‘n stadium sy werk verloor en dit het baie swaar met die familie gegaan, veral toe Manie in die tyd nog ‘n groot rugoperasie moes ondergaan.  Rita het op ‘n stadium kanker gekry en na behandeling en gebed is sy wonderbaarlik genees en ‘n tweede lewe gegun.
Jan & Anecia Schutte  het bo in ‘n huis in Cloisterweg kom woon. Jan was aanvanklik mede-eienaar van die Sartirana kaffee halfpad na Schoemansville toe, maar later het hy ook by die AEK gaan werk. Jan is later oorlede en Alecia het met klein Jannie alleen op Meerhof agtergebly.
Koos en Hester van Niekerk is van die min mense onderkant die spoor wat ek geken het. Hulle huis is regs in Finlay straat waar dit van Noord na Suid teen die spoor doodloop. Koos was ‘n administratiewe beampte by die AEK en altyd ‘n baie vriendelike man.
Eerste Eindspel:
Uiteindelik het daar aan die idilliese tydperk ‘n onverwagte einde gekom. Die eerste rede was dat die Amerikaners ontdek het dat ons besig was om aan ‘n kernprogram te werk. Hulle het begin druk uitoefen op die destydse regering dat die werk moet staak. Daar is opdrag gegee dat die toetsterrein wat ons in die Kalahari ontwikkel het, afgetakel moes word.
 Dit het so gebeur. Die Russe was blykbaar aan’t spioeneer  op ‘n masjiengeweeraanleg wat glo in die Belgiese Kongo gebou is. Toe hulle satteliet oor die Kalahari kom is die kamera’s aangeskakel en hulle het die einaardige aktiwiteite in die Kalahari opgemerk. Daarna het hulle een of twee spesifieke spioenasie satteliete opgestuur om hulle vermoedens van ‘n kern toetsterrein te bevestig. Hulle het daarna die Amerikaners ingelig wat eweneens die feite bevestig het met spioenasie satteliete.  Hulle het die Raad op Atoomkrag gekonfronteer met die feite en begin druk uitoefen dat die program moes staak.  Dis soos ek die verhaal gehoor het. Ons mense moes daarna die skagte wat geboor is gaan toegooi en die torings wat opgerig is gaan in stukke sny.
Die hele  reaktorontwikkelingsprogram sou uiteindelik skuif na die gronde by Elandsfontein waar dit deel geword het van die Krygkor Sirkel-opset. Heelwat van die Reaktorontwikkeling mense het toe die AEK verlaat en by ander werkgewers aangesluit. Johann Venter is self weg na LIW toe en ek na Krygkor toe, waar ek Projekbestuurder geword het in die  Afdeling Snelvuur en Mortiere – met hoof verantwoordelikheid die Mortiere (60mm, 81mm en 120mm) en die 106mm Terugskoplose kanon. Stelselmatig het ou kennisse van Meerhof af weg verhuis en hulle plekke is ingeneem deur nuwe inwoners wat ons nie geken het nie.

Na vyf jaar het die Reaktorontwikkelingsprogram weer herleef, en was die opdrag om ‘n klein drukwater reaktor vir Suid Afrika te bou naby Mosselbaai. ‘n Baie goeie span is weereens saamgebring en het met groot entoesiasme begin werk. Johann Venter was weer terug by die AEK, en ek het ook daarheen teruggekeer. Alles was amper soos in die ou dae. 
President Karel?

Ek was toe steeds nog  ‘n effens-nat-agter-die-ore- ingenieur wat nog kortbroek safari-pakke gedra het met ‘n kam in die kous. Ek was op my tweede skof by die Atoomenergie Korporasie betrokke by ‘n lekker projek – ons het ‘n klein drukwater kernreaktor ontwikkel wat ons naby Mosselbaai wou gaan bou. (Gouriqua – by Gouritsmond)  Ek het ‘n klein spannetjie mense gehad en ons werk was reaktor prosesontwerp en termo-hidrouliese analisewerk.

Een van die mense wat vir my gewerk het was ‘n baie slim jong man, Gerrit Genis, wat pas met sy doktorsgraad van Stellenbosch teruggekeer het. Hy wou terstond nog sy post-doc elders in die wereld gaan doen, maar die AEK het gesê hy moet daar by my kom werk. 

Dis toe dat die termo-hidroulika konferensie in Taiwan opkom....

Ons het dadelik aansoek gedoen om die internasionale konferensie by te woon om drie redes. Een was omdat Taiwan een van die enigste lande was wat Suid Afrika in die tyd goedgesind was. Tweedens aangesien die hoofbaas van die AEK, doktor JWL de Villiers pas van ‘n suksesvolle besoek van Taiwan af teruggekeer het, en hy na beweer word, baie goed ontvang is. Die derde rede? Dit is opwindend om oorsee te gaan – en jy kan dit op duisend tegniese maniere motiveer aan bestuur.

In die tyd was daar natuurlik ook ander  hoëprofiel projekte aan die gang by die AEK, waarvan almal bewus was, maar natuurlik nie detail kennis gedra het nie. Een daarvan was die Uraanverrykingsprojek. Ons het die wereld verstom dat ‘n klein landjie soos ons, basies op eie stoom so ‘n groot projek van die grond af kon kry. Dan was daar op ons terrein ook ‘n baie gesofistikeerde brandstofelement vervaardigingsaanleg wat brandstofelemente vir Koeberg sou maak. En dan... net van die terrein af was daar ander groepe wat gewerk het aan die ontwikkeling van die RSA se eie kernwapen.

In al hierdie dinge het Taiwan natuurlik ‘n belangstelling gehad. Of hulle daaroor met Dr de Villiers gepraat het gedurende sy besoek sal mens natuurlik nooit weet nie.

Taiwan was destyds een van die ‘muishond’ lande van die wêreld – net soos Suid Afrika, en daarom was die ttwee lande op mekaar aangewese vir ondersteuning in ‘n vyandige wereld. Taiwan het ontstaan op die eiland Formosa nadat Chang-Kai-Check en sy magte van die Chinese vasteland verdrywe is deur Mao Tse Tung en sy rooi leër. Daar is ‘n nuwe republiek gestig en tussen die twee lande, met mense van dieselfde kultuur, was daar destyds ‘n giftige venynigheid. Daarw as ‘n baie ongemaklike staat van onverklaarde oorlog tussen hulle. Kommunistiese China het Taiwan as ‘n addisionele  rebel provinsie van hulleself beskou en Taiwan se mense was vasberade om eendag nog weer China oor te neem. China het, as gevolg van sy magtige posisie in die wereld, hard daaraan gewerk om Taiwan op die wereldfront te marginaliseer, en dit was eintlik net die Amerikaners wat agter die skerms vir Taiwan gesteun  het, wat hulle in staat gestel het om hul onafhanklikheid te behou.

Suid Afrika het in die tyd gesit met die stigma van apartheid, en die ANC was besig, glo dit as julle wil of nie, met ‘n baie suksesvolle beswadderingskampanje teen Suid Afrika in die hele wereld, want ons land is meer en meer ge-isoleer. Dit het natuurlik ook gegeld vir Internasionale konferensies, waarheen ons wetenskaplikes nie kon gaan nie. Dis hoekom die Taiwan konferensie vir ons so ‘n goeie geleentheid was.

Dit was ook pas na die kernreaktorongeluk by Three Mile Island (of TMI soos dit bekend geword het) in die VSA, en al die termo-hidroulici was besig om die nuutste gevaarlike reaktortoestand te modelleer, die sogenaamde kleinbreuk koelmiddelverlies ongeluk. (SBLOCA – small break loss of coolant accident). Tot voor die TMI ongeluk was die ergste denkbare  reaktor ongeluk wat ontleed is die  dubbelent guillotine breuk ongeluk (double ended guillotuine break accident). In die soort ongeluk word aangeneem een van die reuse  koelmiddellusse breek morsaf en al die  water blaas uit teen ‘n hewige tempo,  uit beide kante van die breuk. So blaas  die reaktor dan leeg en die kern kan oorverhit en mag dalk smelt. Daarvoor het  die reaktore  noodverkoelingslusse ontwerp wat by so ‘n probleem groot hoeveelhede water in die reaktor kan inpomp om die kern te verkoel. Met TMI het hulle gevind dat ‘n klein breuk kan dalk groter skade kan doen. Die klein breuk sal natuurlik nie so baie water  laat uitblaas nie, veral aangesien die groot drukverlaging die warm water dadelik sal laat oorgaan in stoom en die stoomvloei word basies  gesmoor deur die gat. Daar ontstaan dan stoomblase binne in die drukketel en in die reaktorvat wat die brandstofelemente van die bokant af drooglê en gevolglik oorverhit die elemente en mag smelt. Omdat die hele reaktor nog by ‘n baie hoë druk is kan die nood verkoel stelsel ongelukkig nie nuwe koelwater ingepomp kry nie, en word die gevolge van die ongeluk veel erger as die Guillotine breuk geval. Hierdie tipe ongeluk was die  tema van die Taiwan konferensie.

Dit was mos net logies dat ons Dr de Villiers sou vra om vir ons die pad oop te maak na Taiwan toe vir die bywoning van die konferensie, wat hy terstond gedoen het. Maar miskien was dit die fout – dat so ‘n hoëprofiel amptenaar, voorspraak gemaak het vir die twee juniors, wat baie graag op hulle wereldreis na die Ooste  wou gaan.

Gerrit en ek vind onsself toe op die vliegtuig, Taiwan toe oor Hong Kong. Soos jong latte betaam reis ons  in iets soos kortbroek safari’s, aangesien jeans-en-tekkies darem vir ons te platvloers was daardie dae. En so kom ons op die Chang Kai Check lughaw naby Taipei aan.

Ons was skaars van die vliegtuig af of twee manne in swart pakke nader ons en bevestig of ons ons is. Ons bevestig toe ons is ons. Hulle behandel ons met die uiterste respek, en will sondermeer ons handbaggasie dra – asof ons hooggeplaasde amptenare is. Half ongemaklik stap ons in ons nederige reisklere saam met die belangrike here, een nogal ‘n adjunk direkteur van taiwan se Instituut vir Kern Energie navorsing (INER)! Soos my ma altyd gesê het: Bid jou dit aan!

By paspoortbeheer en doeane aangekom word ons sommer eenkant deur geneem, reg by sekuriteit verby, en half verdwaasd kom ons buite die lughawe gebou waar ‘n reuse amerikaanse swart motor vir ons wag!! (Ek kan nie onthou of hy vlaggies op gehad het nie). Die motor vat ons Taipei toe waar ons in ‘n spoghotel ingeboek word – die plek waar die konferensie sou plaasvind. Wat ‘n luuksheid vir ‘n Vrystaatse plaasseun wat in sy lewe selde of ooit in ‘n hotel gebly het, wat nog van vyfster internasionale kwaliteit!

Die konferensie was baie aangenaam. Toe Gerrit en ek instap in die reuse saal was ons ge-’thrill’ om ons Oranje-Blanje-Blou daar tussen al die vlae te sien voor in die saal. En die hele week leef ons in die wêreld van die hoë tegnologie en ontmoet ons hooggeplaasdes in die veld.

Dis na die konferensie wat die konsternasie begin het. Ons was geskeduleer om enkele dae by INER deur te bring na die konferensie, en die dag na die konferensie was ons uitgedos in ons pakke klere. Weereens kom die reuse swart ampsmotor om ons te haal, asof ons wafferse staatsamptenare is. Ons reis deur die grys woonbuurte rondom Taipei totdat ons by INER se kampus aankom. Daar word ons na die Direkteur toe geneem. Hy is oorvriendelik en sê ons kan vra net wat ons wil sien op sy kampus – hulle is bereid om ons alles te wys. Amper soos ‘n militere eenheid wat die vryheid van die stad kry. Arme ons – ons het skaars geweet van INER se bestaan, wat nog te sê weet wat ons wil sien! Ek kry die suspisie dat die Direkteur iets anders in gedagte gehad het – dat wanneer hy op Pelindaba sou kom, hy ook alles sou wou sien! Net daar moet ek my eerste  toespraak maak namens die hele Suid Afrika!

Klaar by hom word ons ge-eskort na die deure wat een vir een vir ons oopgemaak word sodat die swart kar ons telken kan weg-zip na die volgende gebou, waar die volgende  seksiehoof ons ontvang en ons wil beindruk met alles wat hulle doen. Elke slag moet ek namens die hele Suid Afrika dankie sê vir die voordrag en demonstrasie. En my Engels begin opraak.

Teen teetyd word ons flink weggery na ‘n nabygeleë teeplaas waar ons die  geel Chinese tee drink by so ‘n lae ‘koffie’-tafeltjie. Nogal sleg. Gelerig soos – julle weet wat.  Nogal in so ‘n klein koppietjie en jy mag nie eers melk of suiker ingooi nie. En jy is veronderstel om ‘n hele paar keer te drink soos die tee sterker word. Klaarblyklik ‘n groot eer wat ons aangedoen is op die plek – sonder dat hierdie dom boerseun dit eers besef het. En weereens moes ek ‘speech’ en dankiesênamens die hele Suid Afrika en Gerrit lag net in sy mou.

So gaan dit die hele tyd terwyl ons daar is, en ons weet hier is ‘n reuse misverstand – ons is heeltemal uit ons plekke uit, en as die waarheid uitkom is ons in die moeilikheid. Later sit ons maar net terug en speel saam, terwyl ons onderlangs half bevrees is omdat ons so suksesvol maskereer as VIPs. Die ergste is die laaste aand toe hulle ‘n banket ter ere van hierrie twee kiepies aanbied. As twee juniors sit ons as eregaste aan die ronde bankettafel saam met die grootkoppe van INER, en Campay net links en regs saam met hulle met die klein glasies ryswyn. Weereens moet ek namens die hele Suid Afrika ‘n gewigtige toespraak maak en ewige vriendskap beloof, want die Direkteur het self gepraat ‘n toespraak gemaak en gesê ons twee lande is in dieselfde boot, genaamd ‘Friendship’!

Was ons verlig toe die swart kar ons weer lughawe toe neem en ons op die vliegtuig kon klim! Dit was baie aangenaam om terug te sit in die sitplek en om eensklaps ontslae te wees van die  kort verworwe staatsman status. Gelukkig het daar toe nooit ‘n dag van afrekening gekom nie!

Dis hoekom ek onderneem het om nooit weer oorsee te probeer gaan sonder dat daar ‘n baas bo my is nie – dis te moeilik om gedurig in te staan vir die Staatspresident!

Tweede Eindspel:

Toe die projek later nie befondsing kon kry nie, het dit vir ‘n tyd lank tot stilstand gekom, terwyl ons ‘n jaarlange konsepstudie oor die bou van ‘n klein kernduikboot saam met ingenieurs van Taiwan onderneem het. Uiteindelik is hierdie totale program afgelas.  Soos ek later gehoor het,w as dit weereens die Amerikaners wat ‘n stok in die speke gesteek het deurdat hulle van die projek gehoor het, en die Taiwannese daaroor afgdreig het.

Kort daarna het Johann Venter bedank om by Dorbijl te gaan werk, en enkele maande daarna ekself, om as Krygkor Programbestuurder met hom saam te gaan werk op ‘n duikbootprogram (Natural). Uiteindelik het dit beteken dat die Venters na Kaapstad verhuis het wat die afsluiting van ‘n gelukkige deel van ons  gesinsgeskiedenis was.

